
ARAŞDIRMA

Kartof bazarında narahatlıq səngimir
*ətirilən məKsul aşağı keyfiyyətli� yerli isteKsal isə yetərli deyil

İkinci çörək adlandırdığımız kartof ərzaq buğdası və düyüdən sonra 
dünyada ən çox istifadə olunan, gündəlik istehlak səbətinin əsasını təşkil 
edən və ərzaq təhlükəsizliyində əhəmiyyətli rol oynayan məhsullar sırasında 
əvəzsiz qidadır. Kənd təsərrüfatında strateji önəm daşıyan yerli toxum 
ehtiyatlarının keyfiyyətinin sabit olmaması, toxumçuluq və emal sahələrində 
ciddi islahatlar aparılmaması səbəbindən isə idxal olunan toxumluq kartofa 
tələbat yüksəkdir. 

Bu baxımdan son vaxtlar bazarlarda 
texniki kartof satılması ilə bağlı səslənən 
xəbərlər, təbii ki, sektorun inkişafına mənfi 
təsir edən amil kimi narahatlıq doğurmaya 
bilməz. Bu məsələni bir qədər də konkretləş-
dirib deyə bilərik ki, ölkəyə gətirilən karto-
fun “texniki” olması, hətta heyvan yemi olan 
məhsulun insanlara satılması ciddi ictimai 
narazılıq yaradır. 

Mütəxəssislər qeyd edirlər ki, rəsmi ter-
minologiyada “texniki kartof” sözləri işlədil-
mir. Mətbuatda və ictimai müzakirələrdə bu 
anlayış daha çox heyvan yemi və ya sənaye 
xammalı kimi nəzərdə tutulan, insanların 
qida rasionuna uyğun olmayan keyfiyyətsiz 
kartof məhsulu mənasında istifadə edilir. 
Bununla belə, aqrar ekspertlər tərəfindən 
kartofun əsas kateqoriyaları arasında süfrəlik 
(ərzaqlıq) və çips, sənaye emalı üçün nəzərdə 
tutulan sortların mövcudluğu bildirilir. 

Ekspertlərin və rəsmi struktur nümayən-
dələrinin mövqeyinə gəldikdə isə, deyilir ki, 
həqiqətən, keyfiyyətsiz kartof idxal oluna 
bilər, ancaq bu məhsul da Azərbaycan Qida 
Təhlükəsizliyi Agentliyi (AQTA) tərəfindən 
yoxlanılır və normal qida standartlarına ca-
vab verən məhsul dövriyyəyə buraxılır. Bəzi 
hallarda isə idxal olunan kartofun fizioloji 
keyfiyyəti yerli bazarda aşağı qiymətləndiri-
lir, lakin bu, məhsulun “zərərli”, “təhlükəli” 
anlamına gəlmir, sadəcə, müştəri gözləntilə-
rini doğrultmur. Bu səbəbdən, hələlik “zərərli 
kartof gətirilir və satılır” iddialarını sübuta 
yetirən elmi və statistik arqumentlər müşahi-
də olunmur. Rəsmi yoxlamalarla idxal məh-
sullarının qida standartlarına cavab verdiyi 
təsdiqlənir.

hmumiyyətlə, heyvan yemi üçün xüsusi 
kartof istehsalı yoxdur, çünki bu məhsul daha 
çox insan üçün yetişdirilir. “Texniki kartof” 
anlayışının özü belə rəsmi təsnifatda göstə-
rilmir. Yəni bu ad ilə bəzi idxal edilən sort-
ların düzgün seçilməməsi, zədələnməsi və 
ya standartlara cavab verməməsi səbəbindən 
keyfiyyətsiz məhsul kimi qiymətləndirildi-
yi hallarda bu ifadə işlədilir. Bununla belə, 
ekspertlər vurğulayırlar ki, belə məhsulların 
idxalı qida təhlükəsizliyi standartları çərçi-
vəsində AQTA tərəfindən ciddi yoxlanılır və 
yalnız uyğun olanlar dövriyyəyə buraxılır.

“Texniki” deyilsə, bəs nədir" 

Bütün bunlara baxmayaraq, son günlər 
Azərbaycanda kartofun idxal keyfiyyəti ilə 

bağlı ictimai narahatlıq getdikcə artır. Bu na-
rahatlığın isə əsassız olmadığı müəyyən fakt-
larla öz ifadəsini tapır. Məsələn, həqiqətən 
də, ölkəmizə gətirilən kartof bəzi hallarda 
keyfiyyətsizliyi və qida üçün yararsızlığı ilə 
diqqət çəkir. Bu zaman həmin məhsulun ba-
zarlarda satılması da təəccüb doğurur. Əslin-
də isə belə bir vəziyyətin müşahidə olunması 
bir sıra hallarda yerli istehsalın azalması ilə 

əlaqələndirilir. Lakin bu məsələyə dair bəzi 
ekspert təhlillərində daxili istehsalın mövcud 
vəziyyətinin heç də narahatlıq doğurmadığı 
söylənilir və respublikada kartof istehsalının 
yüksək səviyyədə olması vurğulanır. 

Yeri gəlmişkən, cari ilin yanvar ayına 
olan məlumata əsasən, ötən ilin yanvar – 
 ok t yabr aylarında ölkədə 982 min ton kartof 

istehsal edilib. Bəzi regionlarda, məsələn, 
Masallıda orta məhsuldarlıq hər hektardan 
177 sentner (17,7 ton) olub. Hesabat ilinin 
11 ayında Azərbaycandan 28,2 milyon dollar 
dəyərində 71 min tondan çox (2024-cü ilin 
müvafiq dövrü ilə müqayisədə həcm baxı-
mından 47,3 faiz, dəyər baxımından isə 38 
faiz artım) kartof ixrac edilib. 

Daxili istehsalın artmasına və ixracın ge-
nişlənməsinə baxmayaraq, ölkə bazarı hələ 
də müəyyən dərəcədə idxaldan asılıdır. İllik 
kartof istehlakı respublikada 840–845 min 
ton civarındadır. 2026-cı il üçün proqnozlar 
kartof istehsalının 1,1 milyon tona, istehlakın 
isə 750 min tona çatacağını göstərir.

İdxalın səbəblərinə gəldikdə isə, mütə-
xəssislər bildirirlər ki, bu, ilk növbədə, 
mövsüm amili ilə bağlıdır. Belə ki, ilin bəzi 

dövrlərində yerli kartof bazarda kifayət qə-
dər olmur və bu zaman istehlak tələbatını 
ödəmək üçün idxalın vacibliyi önə çəkilir. 
Əslində, bu məsələdə saxlanılma problemlə-
rinin mövcudluğu da narahatlığa səbəb olur. 
Belə ki, yerli kartofun uzun müddət saxlanıl-
ması üçün müasir anbar və soyutma sistem-
lərinin məhdudluğu üzündən ilin müəyyən 

vaxtlarında idxala olan tələbat çoxalır. Eyni 
zamanda, bəzi fermerlərin istehsalın maya 
dəyəri və gəlir balansı problemi ilə üzləş-
mələri nəticəsində müəyyən çətinliklər ya-
şanılır. Bu baxımdan, idxal və yerli istehsal 
arasındakı əlaqə tamamilə istehsalın azalma-
sı ilə bağlı olmur. Əsas səbəb mövsümlük və 
saxlama infrastrukturu çətinliklərindən irəli 
gəlir.

Beləliklə, respublikada əsas ərzaq məh-
sullarından biri olan kartof istehsalı ümumi 
ərzaq təhlükəsizliyində önəmli rol oynayır. 
Əvvəlki illərlə müqayisədə istehsal həcmi 
getdikcə artır və bu sahədə müsbət göstəri-
cilər nəzərə çarpır. Bununla belə, yuxarıda 
qeyd edildiyi kimi, anbar və saxlama infra-
strukturunun məhdudluğu, kartofun uzun 
müddət saxlanılması ilə bağlı problemlər 
üzündən idxala böyük tələbat yaranır.

Ekspertlərin fikrincə, kartofçuluğun 
inkişafı baxımından toxumçuluq diqqətdə 
saxlanılmalı, bu məqsədlə yerli toxumçu-
luq gücləndirilməli və keyfiyyətli toxum 
çatışmazlığı aradan qaldırılmalıdır. Eyni 
zamanda, aqrotexniki qaydaların həyata ke-
çirilməsinə xüsusi dəstək göstərilməli, eləcə 
də məhsuldarlığın dünyada müşahidə edilən 
səviyyələrdən aşağı olması problemi həllini 
tapmalıdır. Subsidiyalar və dəstək mexa-
nizmlərinin optimallaşdırılmasına, səmərəli-
yinin artırılmasına önəm verilməlidir. 

Azərbaycan hökuməti keyfiyyətsiz kartof 
idxalına qarşı müxtəlif tədbirlər həyata keçi-
rir və ya aidiyyəti qurumlar müəyyən təkliflər 
verir. Məsələn, AQTA idxal olunan kartofu 
yoxlayaraq fiziki və mikrobioloji göstəricilər 
üzrə risk qiymətləndirilməsi aparır, yalnız 
uyğun məhsulu dövriyyəyə buraxır, idxal 
icazələrinin verilməsini qida təhlükəsizliyi 
normalarına riayət olunması ilə həyata ke-
çirir, Kənd Təsərrüfatı Nazirliyi isə suvarma 
sistemli sahələr üçün hektara görə subsidiya-
ları gerçəkləşdirir.

İdxal keyfiyyətsizdirsə, yerli istehsal niyə 
tələbatı ödəmir" 

Qida məsələləri üzrə mütəxəssis İlkin 
Şirinov laborator müayinə olmadan, ana-
lizlər aparılmadan, tərkibi öyrənilmədən 
texniki kartof haqqında fikir bildirməyin 
doğru olmadığını deyir. O, eyni zamanda, 
bu məhsulun qida məqsədilə bazarlarda sa-
tılmasının qeyri-mümkün olduğunu, texniki 
məqsədlər üçün, məsələn, sənaye xammalı 
kimi heyvan yemlərində istifadə edildiyini 
bildirir. İ.Şirinov belə bir halda da müəyyən 
məsələlərə ciddi əməl olunmasının, qida 
standartlarına uyğunlaşdırılmasının zəru-
riliyini diqqətə çatdırır. Çünki bu kartofda 
kimyəvi maddələrin yükü həddindən artıq 
çoxdur. Yetişdirilməsində isə normadan 
çox, yüksək miqdarda gübrələr, pestisidlər 
və herbisidlərdən istifadə edilir. Buna görə 
də anbarlarda saxlanılan zaman tərkibdə 
müxtəlif dəyişikliklər müşahidə olunur. Bu 
səbəbdən anbarlar da fərqli olmalıdır. Qida 
üçün nəzərdə tutulmayan yerlərdə saxlanıl-
malıdır. 

Belə kartofların tərkibindəki maddələr 
toksiki təsirə malikdir. Müxtəlif iltihabların, 
xəstəliklərin inkişafını sürətləndirir. Tərkibi 
kimyəvi maddələrlə, normadan çox gübrələr-
lə zəngindir. Orqanizm üçün toksiki təsirə 
malikdir. Bədəndə toplanaraq toxumalara və 
hüceyrələrə zərər verir və təsiri ümumi və 
zəhərli xarakter daşıyır.

Mütəxəssisin sözlərinə görə, belə kartof, 
həqiqətən, satışa çıxarılarsa, onun üzərində 
texniki məqsədlər üçün istifadəsi ilə bağlı 
qeyd olmalıdır. Əksinə, bu, istehlakçıların 
birbaşa sağlamlığını risk altına atır. Həmçi-
nin belə bir hal qida təhlükəsizliyi qanunve-
riciliyinə birbaşa ziddir. Bu cür kartoflarda 
bişdikdən sonra acı dad olur. 

Vaqif BAYRAMOV 
X Q

Ekspert rəyi

Məhsəti HÜSEYNOVA, 
Qida Təhlükəsizliyi Hərəkatının 
rəhbəri, sağlam qidalanma 
mütəxəssisi 

Hazırda respublika mediasında ölkəyə 
idxal edilən kartofun keyfiyyəti ilə bağlı 
müzakirələr geniş yer alır və “texniki kar-
tof” kimi adlandırılan, insan sağlamlığı 
üçün təhlükəli sayılan bu məhsulun istehla-
ka yönəldilərək bazarlarda satılması barədə 
müəyyən fikirlər səsləndirilir.

Bu növ kartofların qida kimi istifa-
dəsi nəzərdə tutulmadığından sağlamlıq 
baxımından bir sıra məqamlar diqqətdə 
saxlanılmalıdır. İlk növbədə, keyfiyyətli, 
mənşəyi bəlli olan qida məhsulu mütləq 
şəkildə etibarlı satış nöqtələrindən alınma-
lıdır. Azad bazar iqtisadiyyatının inkişafına 
dəstək məqsədilə bir çox insanlara məhsul 
satışı üçün şərait yaradılsa da, onların bir 
qismi insan sağlamlığını deyil, şəxsi ma-
raqları üstün tutur, keyfiyyətsiz və yararsız 

məhsulları alıcılara təqdim edir. 
Texniki kartoflar müəyyən istehsal pro-

sesi üçün yetişdirilir. Belə məhsullar isteh-
lak edən insanlarda ağır metallarla zəhər-
lənmə, pestisid qalıqlarının orqanizmdə 
yığılması riski yarana bilər. Məhsuldarlığı 
artırmaq və tez yetişdirmək məqsədilə is-
tifadə olunan nitratların miqdarı normadan 
artıq olduqda isə bu, qısa müddətdə ciddi 
fəsadlar verməsə də, davamlı qəbul zama-
nı daxili orqanların, xüsusilə qaraciyər və 
böyrəklərin funksiyasının pozulması, eləcə 
də zədələnməsi ilə nəticələnir. 

Texniki kartofu adi kartofdan seçmək 
çətindir. Əgər bu məsul həddindən artıq iri, 
forması pozulmuş, yumru deyilsə, üzərində 
şişkinliklər və çıxıntılar varsa, qabığı çox 
kobud, sərt və qalındırsa, eləcə də qabı-
ğın altında yaşıl rəng müşahidə olunursa, 
bu, zəhərli solanin maddəsinin göstəricisi 
sayılır. Belə kartofların alınması tövsiyə 
edilmir. İstehlakdan sonra ürəkbulanma, 
başgicəllənmə, ağızda acı dad və ya digər 
xoşagəlməz hallar müşahidə edilərsə, hə-
kimə müraciət olunmalıdır. Yaşıllaşmamış 
və cücərməmiş kartoflara üstünlük veril-
məli, ev şəraitində isə kartof günəş şüaları 
düşməyən, sərin və qaranlıq yerdə saxlanıl-
malıdır. Digər meyvə və tərəvəzlərlə eyni 
yerdə saxlanması məqsədəuyğun deyil, 
çünki tərkibindəki maddələr səbəbindən 
məhsulların daha tez yetişməsinə və xarab 
olmasına səbəb ola bilər. Buna görə də kar-
tofun ayrıca saxlanılması tövsiyə olunur.

Böyükşor gölü fəlakət ocağından cənnət qucağına çevrilir
Bu m|cü]ə d|vlət başçısının [oş məramından qaynaqlanır 

Böyükşor gölü Abşeron yarımadasının mərkəzində, Bakı şəhərinin 
Binəqədi, Sabunçu və Nərimanov rayonlarının əhatəsində yerləşir. Aparılmış 
müşahidələrin nəticələrinə əsasən, göl akvatoriyasının açıq yerlərində 
maksimum dərinlik 4,20 metrə, eni 1,5-2 kilometrə,  uzunluğu isə şimal-
qərbdən cənub-şərqə doğru istiqamətlənməklə 10 kilometrə çatır.  

Prezident İlham Əliyevin dövlət başçı-
sı olaraq fəaliyyətinin bütün mərhələlərində    
ölkə təbiətinin mühafizəsi, o cümlədən Bö-
yükşor gölü və ətraf sahələrin ekoloji vəziy-
yətinin kompleks bərpası daim diqqət  mərkə-
zində saxlanılıb. Dövlət başçısının 2014-cü il 
17 yanvar tarixli sərəncamı ilə təsdiqlənən 
“2014–2016-cı illərdə Bakı şəhərinin və 
onun qəsəbələrinin sosial-iqtisadi inkişafına 
dair Dövlət Proqramı”na və “Böyükşor gö-
lünün ekoloji vəziyyətinin yaxşılaşdırılması, 
mühafizəsi və istifadəsi sahəsində əlavə təd-
birlər haqqında”  fərmanına uyğun olaraq bu 
ərazidə genişmiqyaslı layihələr həyata keçi-
rilib. 

İlk Avropa Oyunlarının böyük hissə-

si Böyükşor gölünün şərq sahilində, Bakı 
Olimpiya Stadionu kompleksində reallaşdırı-
lıb. Burada çoxsaylı qonaqlar, idmançılar və 
turistlər qəbul edilib. Bu baxımdan gölün və 
ətraf ərazilərin ekoloji vəziyyətinin kompleks 
bərpasına və Böyükşor bulvarının yaradılma-
sına xüsusi önəm verilib.  

 Qeyd edək ki, gölün ekoloji bərpası la-
yihəsi iki mərhələdə həyata keçirilib. 2014-
2015-ci illəri əhatə edən birinci mərhələdə 
işlər uğurla gerçəkləşdirilib. Gölün Olimpi-
ya Stadionunun yaxınlığında yerləşən 300 
hektara yaxın ərazisi bərpa olunub. Ərazinin 
şimal hissəsinin tarixən neftlə çirklənmiş 
sahəsindən bənd vasitəsilə ayrılması real-
laşdırılıb. Bununla da neft, çirklənmiş su və 

üzən tullantı axınlarının qarşısı alınıb. 
Göl üzərində ərazinin qərb sərhədini 

müəyyənləşdirən 8 xətli magistral kimi la-
yihələndirilən bənd bir tərəfdən Ziya Bün-
yadov prospekti, digər tərəfdən, Balaxa-
nı-Binəqədi yolu ilə birləşdirilib. Bununla da 
şəhərin yol infrastrukturuna düşən yük azal-
dılıb. Eyni zamanda, ərazidə 100 ildən artıq 
bir müddətdə göl dibinə yığılan çirkli çökün-
tülərin çıxarılması və zərərsizləşdirilməsi iş-
ləri görülüb. Layihə üzrə ilkin mərhələdə 2,8 
milyon kubmetr həcmində çöküntünün 100 
min kubmetrdən çoxu təmizlənib. 

Göldə ciddi mühafizə işi təşkil edilib, göl 
və sahil xətlərinin məişət və tikinti tullantı-
ları ilə çirklənməsinin qarşısı tamamilə alı-
nıb. Böyükşor gölünün cənub sahilində geniş 
abadlıq-quruculuq işləri aparılıb, 16 hektara 
yaxın ərazidə park və yaşıllıq salınıb. 2015-
2020-ci illəri əhatə edən ikinci mərhələdə isə 
göl öz təbii tarixi məcrasına qaytarılıb, su 
səviyyəsi tənzimlənib  və ekosistem bərpa 
olunub.  

Onu da qeyd edək ki, İqtisadiyyat Na-
zirliyinin koordinasiyası ilə “Təmiz Şəhər” 
Açıq Səhmdar &əmiyyəti (AS&) layihənin 
birinci mərhələsini 2015-ci ilin may ayında 
başa çatdırıb. AS& insanların istifadəsinə 
verilən bu ərazini bir vaxtlar ekoloji gərgin-
liyin müşahidə edildiyi zona olduğu halda 
qısa müddətdə Bakının ən gözəl istirahət 
məkanlarından birinə çevirib. Qurum ilkin 
mərhələdə həyata keçirdiyi bərpa layihəsində 
təmizlənməsi nəzərdə tutulan hissənin təcrid 
edilməsi məqsədilə 1570 metr uzunluğunda 
bənd çəkərək Böyükşor gölünü iki hissəyə 
ayırıb. 

Bu bəndin üzərindən Ziya Bünyadov 
prospekti ilə Balaxanı şosesini birləşdirən 
magistral yol çəkilib. Sovet dövründən eti-
barən Böyükşor gölünə axıdılan sənaye və 
məişət tullantı sularının qarşısı böyük həcm-
də alınıb. Belə ki, layihənin icrasına başla-
mazdan əvvəl gölə 76 mənbədən sənaye və 
məişət tullantı suları axıdılırdısa və neftlə 
çirklənmənin səviyyəsi 121 min mq/kiloq-

ram idisə, hazırda bu göstərici ekoloji nor-
malar səviyyəsində qərarlaşaraq 86 min mq/
kiloqramadək azalıb. Bundan başqa, layihə 
ərazisinin cənub sahili boyunca kanalizasiya 
xətti çəkilib və bu hissədə çirklənmə mən-
bələrinin qarşısı tamamilə alınıb.   

Neftlə çirklənmiş əsas sahə layihə əra-
zisinin Balaxanı qəsəbəsi tərəfindədir. Bu 
qədim yaşayış sahəsindəki neft yataqları tul-
lantılarının qarşısının alınması üçün qəsəbə 
istiqamətindən Böyükşor gölünün tarixi məc-
rasının sərhədləri boyunca 1850 metr uzunlu-
ğunda bənd inşa olunub. Eyni zamanda, bir 
əsrdən artıq müddətdə göl dibinə yığılmış çö-
küntülərin çıxarılması və zərərsizləşdirilməsi 
işləri görülüb. Layihənin ilkin mərhələsində 
2,8 milyon kubmetr həcmində çöküntü gölün 
dibindən çıxarılaraq zərərsizləşdirilib. 

Eyni zamanda, gölün birinci mərhələsi 
üzrə tikinti işlərinin başa çatdırıldığı sahə 
15 hektardan çox ərazini əhatə edib. Neftlə 
çirklənən torpaqlar təmizlənib və gölün şərq 
sahilində metal lövhələrlə yeraltı suların gölə 
daxil olmasının qarşısı tamamilə alınaraq 
drenaj sistemi qurulub.  Sahilboyu gəzinti zo-
lağı ilə əhatələnən gölün ətrafında idman və 
uşaq oyun meydançaları quraşdırılıb, ayrıca 
qaçış və velosiped zolaqları salınıb, ekoloji 
mühitin daha da yaxşılaşdırılması məqsədilə 
80 minə yaxın ağac və kol əkilib.  

Yeri gəlmişkən, bir müddət bundan 
əvvəl Bakıda keçirilən , Azərbaycan Bey-
nəlxalq İnvestisiya Forumu çərçivəsin-
də  Baş nazirin müavini Samir Şərifov və 
Birləşmiş Ərəb Əmirliklərinin investisiya 
naziri Muhəmməd Həsən əs-Suveydinin 
iştirakı ilə Azərbaycanın İqtisadiyyat Nazir-
liyi ilə Birləşmiş Ərəb Əmirliklərinin “Mo-
don Holding”i  arasında “Şəhər daxilində 
şəhər” (“&ity Zithin a &ity”) konsepsiya-
sının inkişafına dair əməkdaşlıq müqaviləsi 
imzalanıb. Müqaviləyə  əsasən, 5 milyard 
dollaradək investisiya yatırımı nəzərdə tu-
tan konsepsiyada  Böyükşor gölü ətrafında 
sağlamlıq, ticarət, təhsil və mehmanxana 
obyektlərini əhatə edən müasir sahilyanı zo-
nanın yaradılması qərara alınıb.

V.BİNYATOĞLU 
X Q

Ekspert rəyi 

Rövşən ABBASOV,
ekoloq

Böyükşor gölü ətrafında “Şəhər daxi-
lində şəhər” (“&ity Zithin a &ity”) kon-
sepsiyasının icrası ilə indiyədək bu ərazidə 
həyata keçirilən layihələrin miqyası daha da 
genişlənəcək. Yeni istirahət zonalarının sayı 
artırılacaq, ekoloji tarazlığın bərpası davam 
etdiriləcək, bu istiqamətə yönəldilən axıntı-
ların qarşısı alınacaq. Eyni zamanda, gölün 
qərb və şərq hissələri müasir mənzərəsinə 
qovuşacaq. 

Böyükşor gölünü paytaxtın yeni cəlbe-
dici mərkəzi kimi inkişaf etdirilməsi “Bakı 
şəhərinin 2040-cı ilədək inkişafına dair Baş 
planı”nda da əksini tapıb. Belə ki, sənəd-
də gölün böyük şəhər parkı (təqribən, 389  
hektar), yəni yaşayış, işləmək və istirahət 
etmək üçün özünəməxsus bənzərsiz əra-
zi kimi formalaşmasını gerçəkləşdirmək 
məqsədilə mərhələli inkişaf yanaşmasının 
tətbiqi nəzərdə tutulub. Bundan başqa, Baş 
planda gölün bərpası planına əsasən, əra-
ziyə axıdılan sənaye mənşəli tullantı sula-
rının təmizlənməsi də qarşıya önəmli vəzifə 
kimi qoyulub. Bərpa prosesində kanaliza-
siya sisteminin yenidən qurulması, habelə, 
gölün sahilində Bülbülə gölü ilə hidravlik 
əlaqəni gerçəkləşdirəcək tullantı su təmiz-
ləyici qurğusunun quraşdırılması da nəzər-
də tutulub. 

Böyükşor gölü hövzəsinin müxtəlif 
tullantılardan təmizlənməsi nəticəsində əra-
ziyə qonan və mövsüm quşları kimi tanınan 
qu quşlarının və vəhşi qazların sayı da ar-
tacaq. Beləliklə, sözügedən təşəbbüs Qara-
bağ  və  “Sea Breeze” layihələrindən sonra 
üçüncü inşaat meydançasına çevriləcək.


